
La Mesa del Parlament, en la sessió tinguda el dia 7 juny de 2011, de conformitat amb l’article 6.5 de l’Estatut d’autonomia de Catalunya, l’article 4 de la Llei 2/2007, del 5 de juny, del Diari Oficial de la Generalitat de Catalunya; l’article 7 de la Llei 35/2010, de l’1 d’octubre, de l’occità, aranès a l’Aran, i l’acord de la Mesa del 3 de maig de 1983, ha aprovat la versió en occità, en varietat aranesa, de la Llei de modificació de la Llei 30/2010, del 3 d’agost, de vegueries (tram. 200-00004/09), aprovada pel Ple del Parlament en la sessió del dia 1 de juny de 2011:

«Lei de modificacion dera Lei 30/2010, deth 3 d’agost, de vegueries


Preambul

Er article 83 der Estatut d’autonomia de Catalonha dispòse que Catalonha estructure era sua organizacion territoriau basica en municipis e vegueries e er article 90 dera norma mencionada definís era vegueria coma er encastre territoriau especific entar exercici deth govèrn intermunicipau de cooperacion locau e coma era division territoriau adoptada pera Generalitat entara organizacion des sòns servicis.
Er article 91 der Estatut dispòse qu'eth govèrn e era administracion autonòma dera vegueria corresponen ath conselh de vegueria, determine qu'es conselhs de vegueria substituïssen as deputacions provinciaus e establís qu'era creacion, era modificacion e era supression des vegueries, e tanben eth desplegament deth sòn regim juridic, an d’èster reguladi per lei deth Parlament.
Era Lei 30/2010, deth 3 d’agost, de vegueries, regule era dobla natura dera vegueria, coma division territoriau que se n’organizen es servicis dera Generalitat, division qu'arrecep eth nòm de demarcacion vegueriau, e coma encastre territoriau especific entar exercici deth govèrn intermunicipau de cooperacion locau; establís eth regim juridic der organ de govèrn e d’administracion dera vegueria, nomentat conselh de vegueria, e regule era transicion des deputacions provinciaus as naui conselhs de vegueria, condicionada ara modificacion dera norma estatau correspondenta.
Era disposicion transitòria prumèra dera Lei 30/2010 a per objècte era constitucion des conselhs de vegueria. Eth prumèr apartat regule era constitucion des conselhs de vegueria correspondenti a Barcelona, Lleida, Girona e Tarragona, d’acòrd damb es limits provinciaus en vigor, dempús dera celebracion des eleccions municipaus posteriores ara entrada en vigor dera dita lei.
Era disposicion finau dusau indique qu'eth Govèrn a de presentar ath Parlament, damb vista ara prepausa as Corts Generaus, es iniciatiues legislatiues que poguen èster de besonh, includides es relatives ar establiment deth regim electorau dera vegueria, per tau d’adaptar-lo ar encastre territoriau que determine aguesta lei e, atau,completar eth desplegament dera organizacion territoriau qu'establís era disposicion transitòria prumèra.
Eth moment de crisi economica que patís Catalonha,e eth besonh de dar compliment ara adeqüacion dera norma electorau que’n hè referéncia era disposicion addicionau tresau dera Lei 30/2010, as efèctes de garantir era efectiva e intègra constitucion des conselhs de vegueria coma organizacion territoriau basica de Catalonha, hèn que sigue conselhable ajornar aguesta constitucion mentre non s’age produsit era modificacion de besonh deth marc normatiu aplicable.
Aguest periòde de transicion a de servir tanben entà integrar es vegueries en ua regulacion globau des govèrns locaus e dera organizacion territoriau de Catalonha que permete garantir-ne era viabilitat economica e foncionau, des deth punt d'enguarda des competéncies qu'an d’assumir e deth sòn assemblatge damb es autes entitats supramunicipaus. Ath madeish temps, cau impulsar es autes iniciatiues legislatiues estataus de besonh entà garantir era autonomia locau e era sufisença financèra des govèrns locaus de Catalonha.
Era lei presenta, donques, modifique era disposicion transitòria prumèra dera Lei 30/2010 per tau d’establir qu'era constitucion des conselhs de vegueria se produsisque un còp agen estat aprovades es modificacions dera legislacion estatau que permeten configurar era organizacion vegueriau enes tèrmes qu'establís era madeisha lei. Totun,era lei manten, dera redaccion originària dera disposicion transitòria objècte de modificacion, çò que dispòse en çò que tanh ara sedença institucionau des futurs conselhs de vegueria.
D’auta banda, era continuitat transitòria des deputacions provinciaus, enquia que non se produsisque era constitucion des conselhs de vegueria, hè de besonh que recupèren era vigéncia es precèptes dera legislacion de regim locau qu'auien estat abolidi per apartat 1 dera disposicion derogatòria unica dera Lei 30/2010.
Fin finau, era disposicion finau dusau establís qu'era constitucion des prumèrs conselhs de vegueria, un còp s’agen produsit es modificacions de besonh, se hèsque en tot partir des resultats des darrères eleccions municipaus celebrades. Consequentment, eth procès electorau aplicable a compdar deth resultat des eleccions municipaus celebrades eth 22 de mai de 2011 comportarà era designacion des deputats provinciaus correspondenti.


Article unic. Modificacion dera disposicion transitòria prumèra dera Lei 30/2010

Se modifique era disposicion transitòria prumèra dera Lei 30/2010, deth 3 d’agost, de vegueries, que rèste redigida dera manèra següenta:
«1. Era constitucion des conselhs de vegueria, d’acòrd damb es demarcacions vegueriaus que definís er article 9, se produsirà un còp agen estat aprovades es modificacions dera norma estatau que se’n referís era disposicion finau dusau, includides es relatives ar establiment deth regim electorau dera vegueria. En aqueth moment, es conselhs de vegueria substituiràn as deputacions provinciaus, d’acòrd damb çò que determine er article 91.3 der Estatut d’autonomia de Catalonha.
»2. Es conselhs de vegueria de Barcelona, de Girona, de Lleida e d’El Camp de Tarragona auràn era sedença institucionau respectiva enes ciutats de Barcelona, Girona, Lleida e Tarragona. Eth Conselh de Vegueria de Les Terres de l’Ebre aurà era sedença institucionau ena ciutat de Tortosa. Es conselhs de vegueria de L’Alt Pirineu e de La Catalunya Central auràn era sedença institucionau ena ciutat que determine ua lei deth Parlament.»


Disposicions finaus

Prumèra. Efectivitat dera disposicion derogatòria dera Lei 30/2010

Recupèren era vigéncia es articles mencionadi en apartat 1 dera disposicion derogatòria unica dera Lei 30/2010, deth 3 d’agost, de vegueries. Aguesti articles seràn abolidi en moment que se constituïsquen es conselhs de vegueria, d’acòrd damb çò qu’establís era disposicion transitòria prumèra dera Lei 30/2010, ena redaccion que li da er article unic dera lei presenta.


Segona. Constitucion des prumèrs conselhs de vegueria

Un còp s’agen aprovat es modificacions normatiues que’n hè referéncia era disposicion transitòria prumèra dera Lei 30/2010, ena redaccion que li da er article unic dera lei presenta, era constitucion des conselhs de vegueria se harà d’acòrd damb es resultats des darrères eleccions municipaus que s’agen celebrat.


Tresau. Entrada en vigor

Aguesta lei entre en vigor londeman d’auer estat publicada en Diari Oficial de la Generalitat de Catalunya.»


Palau del Parlament, 7 de juny de 2011


La secretària quarta	La presidenta del Parlament





Dolors Batalla i Nogués	Núria de Gispert i Català

